
Rezyume. Maqolada turg‘unlik davri qahramonlarining shaxsiy taqdiri va ichki psixologiyasini ochishda xotira 

xronotopining badiiy vazifasi K.Allambergenovning "Daryo tortilgan yillar" romani misolida tahlil qilingan. Romanda 
xotira xronotopining retrospektiv syujet tuzishda va qahramonning psixologik kechinmalarini ochishda tutgan o‘rni ochib 

berlgan.  

Резюме.  В статье на примере романа К.Алламбергенова «Годы, когда высохла река» анализируется художе-

ственная функция хронотопа памяти в раскрытии личных судеб и внутренней психологии героев периода застоя. В 

романе показана роль хронотопа памяти в построении ретроспективного сюжета и раскрытии психологических 

переживаний героя. 

Key words: retrospection, memory chronotope, reality of the time, spiritual crisis, author's position. 

Summary. Using K.Allambergenov's novel The Years When the River Dried Up as an example, this article analyzes 

the artistic function of the chronotope of memory in revealing the personal destinies and inner psychology of the characters 

during the Era of Stagnation. The novel demonstrates the role of the chronotope of memory in constructing a retrospective 

plot and revealing the protagonist's psychological experiences. 

 

Kirisiw. Házirgi dúnya ádebiyattanıw iliminiń áhmiyetli 

izertlew baǵdarlarınıń biri – bul kórkem shıǵarmadaǵı 

xronotop máselesi. XX ásirdiń basında belgili rus 

ádebiyatshısı M.Baxtin roman janrınıń rawajlanıwı ushın 

birqansha ilimiy izertlewler júrgizgen hám ádebiyatqa 

«xronotop» túsinigi (metaforası)n alıp kirgen. Avtor bul 

túsinikke: «Ádebiyatta kórkem qabıllanǵan waqıt hám 

mákаnnıń óz ara birligin xronotop deymiz» [2:235] – dep 

anıqlama bergen. M. Baxtinniń bul pikirin basshılıqqa ala 

otırıp, xronotoptı kórkem shıǵarmanıń mánilik orayı dep 

esaplaymız. Sebebi, ádebiy shıǵarmada waqıt hám mákаn 

ólshemleri durıs berilgen jaǵdayda ǵana qaharmanlar obrazı 

tolıq qáliplesedi hám avtordıń tiykarǵı ideyası ashıp 

beriledi.  

Metodologiya. Izertlew barısında rus ádebiyattanıwında 

M.Baxtinniń xronotop teoriyası [2], ózbek 

ádebiyattanıwında B.Turaevanıń psixologiyalıq súwretlew 

hám retrospekciyanı beriwde xronotoptıń ornı [7],  

qaraqalpaq ádebiyattanıwında P.Nurjanov hám 

J.Qaniyazovalardıń waqıt hám keńisliktiń romanlıq 

oylawǵa (романное мышление) qatnası haqqında [4] 

ilimiy-teoriyalıq koncepciyaları metodologiyalıq tiykar 

wazıypasın atqardı. Usı tiykarda K.Allambergenovtıń 

«Dárya tartılǵan jıllar» [1] romanında berilgen 

qaharmannıń ishki keńisligi hám eske túsiriwler 

psixologiyası ilimiy analızlendi. Sonday-aq, tekstlik 

tallawlar barısında sistemalı-strukturalıq, salıstırmalı-

tipologiyalıq hám kórkem analız metodlarınan paydalanıldı.   

Nátiyjeler. Epikalıq shıǵarmalarda kórkem waqıt hám 

keńislik kategoriyaları jazıwshınıń kórkem-estetikalıq 

niyetin tolıq ashıwǵa xızmet etedi hám shıǵarma syujeti 

hám kompoziciyasınıń kóp qatlamlı poetikalıq strukturasın 

belgilep beredi. 

 «Epikalıq shıǵarmalarda kórkem waqıt hám keńislik 

ádebiyattıń basqa túrlerine qaraǵanda jazıwshınıń kórkem 

pikirlewine qarap keńeyip baradı. Epikalıq xronotop kóp 

qatlamlılıǵı menen parıqlanadı. Iri kólemli epikalıq 

shıǵarmalarda jazıwshınıń kórkem koncepciyasın júzege 

shıǵarıw kóp funkciyalı roman xronotopın talap etedi 

[6:147]. 

K.Allambergenovtıń «Dárya tartılǵan jıllar» romanında 

xronotoptıń birneshe túrleri qollanılǵan bolıp, olar romanda 

syujet dúziwdiń bir pútinligin támiyinleydi. Roman 

«Qáweterli soqpaqlar» hám «Hújdan isi» dep atalǵan eki 

kompoziciyalıq bólimnen dúzilgen hám bir tutas «dárya» 

xronotopına biriktirilgen. Roman syujetinde ótken ásirdiń 

70-80-jıllarındaǵı «tubalawshılıq jılları» dep atalǵan 

dáwirdegi adamlardıń ruwxıy krizisi «dárya» ashıq 

keńisligi arqalı sáwlelendirilgen. Atap aytqanda, usı 

dáwirde  jámiyette insanlar arasında joytılıp baratırǵan 

joqarı insaniylıq pazıyletler (hújdan, iyman, insap) bas 

qaharman Jalǵas hám onıń atası Nazar baǵmanǵa baylanıslı 

yad xronotopı (retrospekciya) arqalı ashıp beriledi. 

Romannıń «Qáweterli soqpaqlar» dep atalǵan birinshi 

bóliminde syujet jelisi bas qaharman  Jalǵastıń yad 

xronotopı arqalı háreketke keledi. Avtor qaharmannıń eske 

túsiriwleri (retrospekciya) arqalı onıń jámiyette jekke insan 

hám huqıq qorǵaw xızmetkeri bolıp qáliplesiwindegi ómir 

jolın kórkem súwretleydi. Atap aytqanda, Jalǵastıń balalıq 

dáwirindegi nakás adamlardıń qıńırlıqlarına gúwa bolıwı 

hám atasınıń ishqıstalıq penen ótken tragediyalıq táǵdiri 

qaharmannıń sanasında yad obyekti retinde turaqlı 

saqlanıwı onıń keleshektegi kásip  tańlawına tásir etiwshi 

tiykarǵı faktorǵa aylanadı. Bul jerde yad xronotopı tek bas 

qaharman Jalǵastıń ótken ómiriniń bir úzindisi (fragmenti) 

emes, al onıń huqıq qorǵaw xızmetkeri oqıwın pitkerip, 

tergewshi kásibin tańlawına sebepshi bolǵan tiykarǵı 

waqıyalardıń sebebin ashıwǵa xızmet etedi. Jazıwshı 

qaharman yadı arqalı ótken kúnlerdiń ashshı sabaqları 

menen búgingi kúnniń juwapkershilikli wazıypaların bir 

kórkem noqatta túyistirip, shıǵarmanıń psixologiyalıq 

tereńligin hám ideyalıq pútinligin támiyinleydi.  

Ekinshi kitap «Hújdan isi» bóliminde bolsa, yad 

xronotopınıń kólemi keńeyedi. Roman syujetindegi 

ushırasıw motivi (kórkem ádebiyatta bul motiv jol ashıq 

keńisliginiń bir kórinisi esaplanadı), yaǵniy Jalǵas 

emlewxanada Hákimovtıń hayalı Sırǵagúldi kóriwi arqalı 

ótken kúnlerge (ijarada qońsı bolǵan dáwirine) izge 

qaytadı. Sonıń menen birge, palatadaǵı Ekinshi jer júzlik 

urıs mayıbı Dáwletnazardıń yadı arqalı Ekinshi jer júzlik 

urıs jıllarınıń awır keshirmeleri hám Hákimov penen bolǵan 

eski kelispewshilikleri qayta janlanadı. Bul epizodlarda yad 

xronotopı emlewxana palatası sıyaqlı tar real keńisliktiń 

shegarasın buzıp, onı úlken morallıq, mádeniy hám 

sociallıq mashqalalar maydanına aylandıradı. Ózbek 

ilimpazı B.Turaeva “Sociallıq problemalar, qarama-qarsı 

kúshlerdiń urısı, hárqanday zaman hám mákanlarda 

jamanlıqqa qarsı gúreskenlerdiń ayanıshlı taǵdiri 

makroxronotop, xarakter ruwxıyatın anıqlaw, keshirmeler 

arqalı ómirdiń túrli mashqalaların sáwlelendiriw, 

personajlar ruwxıy álemin ótmish penen baylanıstırıw 

sıyaqlı ádebiy-estetikalıq wazıypanı mikroxronotop 

orınlaydı” [8:180-184] – dep jazadı.  Usı pikirge súyengen 

halda, mikroxronotop kórkem waqıt hám keńislikti tek ǵana 

waqıya hám háreket ornı sıpatında emes, al qaharmannıń 

yadı, ótmish waqıyaları hám ruwxıy keshirmeleri menen 

tolıqtıradı. Makroxronotop dáwir shınlıǵın hám qarama-

qarsılıqlardı sırtqı kóriniste sáwlelendirse, mikroxronotop 

usı gúreslerde insan psixologiyasın ashıwǵa imkan jaratıp 

beredi. Bunday eske túsiriw waqıyaları, yaǵnıy yad 

xronotopınan paydalanıw usılı tuwısqan ózbek ádebiyatında 

Murad Muhammed Dosttıń «Lalazar» romanında [3]  júda 

sheber paydalanılǵan. Onda romannıń bas qaharmanı Nazar 

Jaqsıbaevtıń eske túsiriwleri arqalı sovet dáwiriniń sonǵı 

jıllarındaǵı «Paxta isi» hám tubalawshılıq dáwiri siyasatı 

ashıp kórsetiledi. Nazar Jaqsıbaevtıń kóz aldında búgingi 

kún waqıyları ótip atırǵanı menen, ol turaqlı túrde óziniń 

hám dostı Saydquldıń balalıq, studentlik jıllarına (ótken 

zaman keńisligine) qaytadı. Bul eske túsiriwlerde avtor 

jámiyette ruwxıy qádiriyatlardıń tubalawshılıq dáwiri 

ideologiyasınıń tásirinde kriziske ushıraǵanın hám 

qaharmanlardıń ishki dúnyasına unamsız tásir jasaǵanlıǵın 

kórkemlik penen sáwlelendiredi. Bunday kórkem 

súwretlewlerde waqıt shegarası joǵaladı hám qaharman 

ushın ótmish hám házirgi kún waqıyaları bir-biri menen 

aralasıp ketedi.  

Romanda yad xronotopı tek qaharmannıń subyektiv 

sezimlerin sáwlelendiriw menen sheklenbesten, al ádalat 

hám hújdan sıyaqlı máselelerdi óz ishine qamtıydı. 

Jalǵastıń retrospektiv eslewleri arqalı haqıyqıy insan bolıw 

máselesi, dáwirdiń sociallıq-ruwxıy qıyınshılıqları hám usı 

fonda onıń jekke taǵdiri ashıp beriledi.   

Talqılaw. B.Turaevanıń doktorlıq dissertaciyasında 

«Retrospekciya – ótken hám házirgi waqıttıń janlı 

baylanısın kórsetiw imkаnın beriwshi ádebiy usıl. 

Zamanagóy romanlarda retrospekciyalıq súwretlewdiń 

retrospekciya-yad, retrospekciya-gúrriń, retrospekciya-ańız, 

retrospekciya-ápsana, retrospekciya-epigraf formalarınıń 

bar ekenligi mısallar tiykarında dálillengen [7:22]. 

Retrospekciya-yad formasında qaharman óz ótmishinde júz 

bergen, sanasına sińip ketken waqıyalardı esleydi [7:22]. 

Sonday-aq, bul pikirge tiykarlanǵan halda retrospekciya 

hám onıń yad (eske túsiriw) forması qaharman 

psixologiyasın tereńnen ashıwda eń nátiyjeli kórkemlik usıl 

bolıp esaplanadı. Sebebi, bul eske túsiriwler qaharman 

sanasındaǵı ótken waqıyalardı qayta janlandırıw arqalı onıń 

táǵdirindegi hár qıylı problemalardı sheshiwge imkan 

beredi. Bul usıl arqalı jazıwshı oqıwshını qaharmannıń 

ishki álemine (ishki keńisligine) tereńirek alıp kiredi. 

Máselen, «Mine, endi sol kásiptiń nanın jegenime sarras 

jeti jıl bolıptı, – dep bir suwıq demin alıp qoydı usı 

sawdalardı eslegen Jalǵas júregi ezilip ketip, – «Búgin 

bolsa sol jeti jıl joldas bolǵan kásibimnen de shiytkip: «Bul 

talapqa qayaqtan aralasıp qala qoydım?» – dep aza boyım 

qaza bolıp otır. Áńgime kásipte me eken? Bul kásipten men 

ne jamanlıq kórip edim? Brigadirden azap shekken 

kúnlerde men usını árman etken joq pa edim? Endi 

ármanıma jetip turıp shiytkigenim qalay boldı? Dáslepki 

kúnleri men bul kásipke et betimnen túsip qızıǵıp, 

qulshınıp-aq kirisken joq pa edim? Bul shiytkiw neden 

baslanıp edi ózi? Bul sorawǵa jańa juwap taptım degende, 

Jalǵastıń qıyalına ekinshi bir sorawlar dizbegi kelip jáne 

únsiz oyǵa shúmip ketti» [1:40]. Bul jerde qaharmannıń 

ishki monologı arqalı onıń házirgi waqıttaǵı dramatizmge 

tolı halatı menen ótmishtegi armanları (prospekciya) 

salıstırılıp,  «jeti jıl» waqıt ólshemi retrospektiv eslewlerge 

jol ashadı. Jalǵastıń óz kásibine bolǵan jekke qatnasınıń 

ózgeriwi hám tolǵanıslı ishki soraw-juwapları (mısalı, 

«Áńgime kásipte me eken?») dáwirdiń jámiyetlik-morallıq 

problemaları menen insannıń ruwxıy qádiriyatlarınıń 

soqlıǵısıwın ashıp beredi.  

  «Yad xronotopı – qaharmanlar basınan ótkergen, onıń 

ótmishinde júz bergen waqıyalardıń qıyalında qayta 

sáwleleniw jaǵdayı bolıp, obraz ruwxıyatındaǵı ózgeris 

nátiyjesinde júz beredi» [8:132]. Joqarıdaǵı pikirge 

qosımsha retinde aytıwımız múmkin, yad xronotopı 

qaharman psixologiyasınıń ajıralmas bólegi bolıp, 

qaharmannıń qıyalında ótken kúnlerdiń qayta janlanıwı — 

bul tek eske túsiriw emes, al qaharmannıń óz hújdanı 

aldında esap beriwi bolıp tabıladı. Bul usıl shıǵarma 

syujetiniń mánilik jaqtan qunlı bolıwına  hám qaharman 

táǵdiriniń, onıń ómirlik principleriniń tolıq ashılıwına 

imkaniyat beredi. 

J.Sagidullaevanıń «Qaraqalpaq povestlerinde stillik 

izlenisler» (2020) dep atalǵan monografiyasında rus 

tilindegi «Литературный энциклопедический словарь» 

(1987) kitabında keltirilgen «Psixologiyalıq súwretlew 

usıllarınıń eń jetilisken forması – bul qaharmanlardıń eske 

túsiriw hám kóz aldına elesletiwleri. Kórkem prozada 

personajdıń yadına waqıyalardı rawajlandırıw ushın ishki 

keńislik sıpatında múrajat etiw; syujettegi kórkem waqıttıń 

úzik-úzik, izge qaytıp hám basqa da usıllarda beriliwi 

avtorlıq baslama emes, al eske túsiriwler psixologiyası 

sıpatında túsindiriledi... Qaharman sanasınıń bunday 

sáwleleniwi is-háreketlerdiń negizgi waqtın bir neshe kún 

hám saatlarǵa qısqartıwda múmkinshilik beredi, sonıń 

arasınsha eske túsiriwler ekranına insannıń pútkil ómiriniń 

waqıt hám keńislikleri keńeyip kórsetiliwi múmkin boladı», 

– degen teoriyalıq pikirlerge silteme beriledi. Usı teoriyalıq 

pikirlerge tiykarlanıp, qaraqalpaq jazıwshısı U.Pirjanovtıń 

«Qarda qalǵan izler...» (1984) povestinde retrospektiv 

syujet, yaǵnıy bas qaharman Sipatdiyin ǵarrınıń kempiri 

Palbiykeniń janazasınan keyin bir tún ishinde 

biyperzentlikte ótkergen pútkil ómirin eske túsiriwi 

qaharmannıń tragizm hám dramatizmge tolı ruwxıy jaǵdayı 

hám ishki keshirmeleriniń tereńnen ashılıwına xızmet 

etkenligin tastıyıqlaydı [5 : 79-80]. Usı kózqarasqa qosılǵan 

halda sonı aytıw múmkin, eske túsiriw hám kóz aldına 

elesletiwler syujetti súwretlewdiń ápiwayı avtorlıq usılı 

emes, al qaharmannıń ishki keńisligi bolıp tabıladı. Avtor 

syujettegi obyektiv waqıttı qısqartqanı menen, personajdıń 

ishki álemindegi waqıt hám keńislikti mikroxronotop arqalı 

keńeytedi.  

Juwmaq. Pikirlerimizdi juwmaqlap aytqanda, jazıwshı 

K.Allambergenovtıń «Dárya tartılǵan jıllar» romanında yad 

xronotopı avtor ideyasın jetkeriwde, shıǵarmanıń poetikalıq 

mazmunı (tema, probleması)n sáwlelendiriwde, syujet hám 

obrazlardı bir oray (“dárya tartılǵan jıllar”)ǵa shólkemles-  

tiriwde kompoziciyalıq xızmet atqarǵan. Jazıwshınıń basqa 

roman hám povestlerindegi waqıt hám keńislik máselelerin 

úyreniw avtordıń xronotop poetikasındaǵı kórkemlik 

izlenislerin anıqlawǵa járdem beredi.  

